
LAI SECU

Nos véyes  dgens n’étïnt pe aiche bïn soingnies qu’nos le sont mitnaint !
Ces poûeres bogres, els aivïnt di mâ de se voiri.  Es teuchnïnt di c’mencement  de l’huvie
djainqu’è lai fïn. Pensaites-voûere c’n’ât pe aivô des tisainnnes, di tya socrè d’aivô di miele,
des sinapismes qu’vos léchïnt lai pée âchi roudge que c’tée d’enne graibeusse étchâdèe, ou
bïn  ces  ventouses  qu’vos  aivailïnt  lai  pée  de  dechus  les  ôs,  tiaind  que  c’n’était  pe  des
ventouses scarifièes qu’vos seuçïnt le croûeye saing qu’s’était raiméssè de dedos. Dites ce que
vos voirait, meinme malaites nos sons pus heyrous qu’ès ne l’étïnt.
D’aiccoûe es n’aivïnt pe le tieusain d’lai Sécuritè Sociale. Ç’ât chûr elle ât malaite  elle é di
mâ de çhoûeçhaie d’aidroit aivô tos ces ptchus qu’an ne peut pe er’boûetchi. Oh des ptchus tot
le monde en é, el en fât, po çhoûeçhaie, po ouyi, po tot c’que vos voirait, mains poidé pe
d’âchi gros....  Mon Dûe, mon Dûe qu’les temps aïnt bïn tchaindgie. I mûsos l’âtre djouè,
c’ment  ât-ce  qu’ès  ferïnt  nos  véyes dgens po répondre è  tot  c’qu’ès  demaindant  chu ces
feuyats d ‘lai Sécu. E y’en é bïn que f’sïnt enne croux po signaie yot nom..
I me seus engregnie tot po moi aivaint de saivoi chitçhaie çoli, ès me demaindïnt : ât-ce ïn
accident ? botaie enne croux dains lai case âye ou bïn nenè. Aivô ces dgens-li, an ne sait
djemais c’ment faire po bïn  faire. Po moi aivalaie de traivie ç’ât ïn accident, i ne seus pe
Napoléon po tot faire en meinme temps, mûsaie, djâsaie, aivalaie, po yos ç’ât cré bïn enne
malaidie,  vais  saivoi ?...  E  t’yos  fât  graiyenaie  ïn  p’tet  biât  âlon  po  yos  èchpyiquaie  lai
chituâtion, et peus i ai signé mon nom.
Eh bïn craites-me se vos v’lez, adjed’heû vos m’en voites encoè tote écamie, ès ne m’aïnt
djemais réponju, çoli fait qui n’ai pe saivu lavoù ât-ce qu’ès aïnt botè c’te croux. 
Mai  baîchatte  m’é  dit :  qué  bétige  ât-ce  que  t’és  refait ?...  Te  ne  sais  pe  que  les  dgens
d’laidminichtrâtion n’aimant pe les riôles. Mains c’n’était pe enne riôle , po graiyenaie ci biât,
i ai botè tot le sné d’enne dgen qu’é t’aivu vïngt ans po le quaitrieme côp


